
Kirish. Sanʼat, fan va falsafa har bir xalqning madaniyati bilan bogʻliqlikda rivojlanadi 

[3, 11]. Taʼlim kabi muhim fenomen ham bevosita madaniy muhit bilan bogʻliq [13, 89]. 

Zamonaviy ijtimoiy-gumanitar fanlarda madaniyat fenomenini oʻrganish bilan turli sohalar 

shugʻullanadi. Bu nafaqat falsafa, balki tarix, madaniyatshunoslik, psixologiya kabi fanlar, balki 

oʻziga xos maxsus fan – madaniy antropologiya ham madaniyatni murakkab yaxlitlik sifatida 

oʻrganadi. Mazkur fanning shakllanishi va rivojlanishi antropologiyaning vujudga kelishi va 

boshqa fanlarda inson va madaniyatga qaratilgan tadqiqotlarning kuchayishi bilan bogʻliq. 

Ammo aynan madaniy antropologiya ushbu fanlardan ajralib turadi. Buning asoslarini va 

xususiyatlarini mazkur maqolada ochib berishga harakat qilamiz. 

Adabiyotlar tahlili va metodologiya. Ushbu tadqiqotda muallif tarixiy, germenevtik, 

qiyosiy va tizimli tahlil, deduksiya va induksiya usullaridan foydalanib, madaniy 

antropologiyaning boshqa ijtimoiy-gumanitar fanlar tizimidagi hamda antropologik 

tadqiqotlardagi oʻrnini aniqlashgan uringan. 

Falsafada madaniyat va antropologiya bilan mutafakkirlar F. Nitsshe [18], H.Plesner [2], 

A.Gelen [10], O.Shpengler [23] izlanishlar olib borishgan. Ushbu sohada mamlakatimiz olimlari 

G.Qobulniyozova [20], G.Ruzmatova [14], K.Saidova [3]lar tadqiqotlar olib borishmoqda. 

Antropologiyaning turli yoʻnalishlari bilan T.Levellen [17], V.Kuang-Xoang [25], Ch.Uoldegreyv 

[26] kabi tadqiqotchilar shugʻullanishgan. 

Madaniy antropologiya sohasida fundamentlar tadqiqotlar E.Taylor [24], A.Radklif-

Braun [21], K.Levi-Stross [16] kabi taniqli olimlari tomonidan olib borilgan. Shu bilan birga 

ushbu sohada J.Aleksandr, S.Seidman [7], T.Bonts-Bornshteyn [8], Jeffri Sluka, Antonius Robben 

[11], K.Nelson [19], R.Shveder [22], M.Vesh [27] kabi tadqiqotchilar ham shugʻullanib 

kelmoqda. 

Muhokama va natijalar. Bugungi kun ijtimoiy-gumanitar fanlar tizimida turli sohalar 

inson va madaniyatni oʻrganish bilan shugʻullanishadi. Xususan, falsafa, madaniyatshunoslik, 

tarix, sotsiologiya va shu kabi fanlar inson, jamiyat va madaniyatning turli jihatlarini oʻz 

predmetidan kelib chiqib tadqiq etishadi. Shu bilan birga, bugungi ilm-fan tizimida madaniy 

antropologiya kabi fan oʻziga xos oʻringa ega, chunki aynan bu sohaning predmeti madaniyat 

fenomenini oʻrganishga qaratilgan. Lekin bu oʻziga xoslikni batafsil ochib berish zarur. Bunda 

birinchi navbatda “antropologiya” tushunchasini taʼriflashimiz lozim. 

Demak, qadimgi yunon tilidan “antropologiya” tushunchasi “anthropos” – “inson” va 

“logos” – “fan” deb tarjima qilinadi, yaʼni “inson haqidagi fan” degan maʼnoni keltiradi. 

Zamonaviy tadqiqotlarda antropologiyaga “insonlarni hamma vaqt va hamma joyda oʻrganish” 

[27, 10] degan muhim taʼrif beriladi va undan kelib chiqib biz madaniy antropologiya deganda 

bevosita inson va uning faoliyat natijasi boʻlgan madaniyatning barcha tarixiy davrlar va 

sharoitlarda oʻrganish bilan shugʻullanadigan fanni tushunamiz. Biroq, bu yerda biz bitta 

savolga duch kelamiz: madaniy antropologiyaning boshqa antropologiyalardan farqi nimadan 

iborat? Ushbu savol oʻrinlidir, chunki, yuqorida taʼkidlanganidek, turli fan yoʻnalishlari 

antropologik tadqiqotlar bilan shugʻullanadi. Demak, ushbu savolga batafsil javob berish uchun 

biz quyidagilarni amalga oshirishimiz kerak: 

1. Madaniyat tushunchasiga taʼrif berish. 

2. Madaniyatning boshqa fan sohalardagi tadqiqotlarda oʻrnini aniqlash. 

3. Turli antropologik tadqiqot yoʻnalishlarining oʻziga xosligini ochib berish. 

Yuqorida keltirilgan uchta jihatlarni yoritib berib, biz madaniy antropologiyaning 

predmeti va uning ijtimoiy-gumanitar fanlar tizimidagi oʻrnini aniqlaymiz. Faqat bundan keyin 

turli madaniy-antropologik konsepsiyalar ochib berilishi va tushuntirilishi mumkin. 

Demak, madaniyat nima? 

Qomusiy lugʻatga murojaat qilsak, “madaniyat – tabiat va oʻzaro munosabatlarda aks 

etadigan inson faoliyatining oʻziga xos usuli” [12, 230] degan taʼrif keltirilgan va unda 

“madaniyat alohida individning hayot faoliyati (shaxsiy madaniyat), ijtimoiy guruhning yoki 

jamiyatning hayot faoliyati usulini aks ettiradi” [12, 230] deb taʼkidlangan. Ushbu taʼrif 

madaniyat fenomenining turli jihatlarini ochib beradi va muhim bir jihatga eʼtibor qaratadi, 

yaʼni – turli madaniyatlarda oʻziga xos identiklik mavjud. Bu identiklik aynan tabiiy-geografik, 

ijtimoiy-tarixiy va siyosiy-iqtisodiy shart-sharoitlar bilan bogʻliq, chunki aynan bular 

madaniyat qanday shakllanishi va namoyon boʻlishiga toʻgʻridan-toʻgʻri taʼsir qiladi. Shu tufayli 

ham biz Sharq va Gʻarb sivilizatsiyalarda turli madaniyatlarning ham oʻxshashliklar va 

tafovutlarni kuzatamiz [14, 12].  

Madaniyat tushunchasiga yuqoridagi taʼrif falsafiy boʻlganiga qaramay, oʻrinlidir, chunki 

aynan falsafa fani inson, jamiyat va tabiat taraqqiyotining eng umumiy tushuncha va 

qonuniyatlarini ishlab chiqish bilan shugʻullanadi. Lekin madaniyat fenomenini oʻrganadigan 

maxsus madaniyatshunoslik sohasida quyidagi taʼrif beriladi: 

“Eng umumiy maʼnoda madaniyat deganida insoniyat tomonidan yaratilgan moddiy va 

maʼnaviy qadriyatlar hamda kishilarning ijodiy faoliyatini namoyon qiladigan, ular tomonidan 

dunyoni oʻzlashtirish, ijtimoiy munosabatlarni tartibga solishga qaratilgan tarixan shakllangan 

bilimlar, gʻoyalar va ijtimoiy meʼyorlar tizimi tushuniladi” [1, 4]. 

Koʻrishimiz mumkinki, mazkur taʼrif madaniyat tushunchasini yanada kengroq 

taʼriflaydi, oʻz ichiga inson va jamiyat faoliyatining turli natijalari va vositalarini qamrab oladi. 

Shu bilan birga, ushbu taʼrifda madaniyatning muhim xususiyati, yaʼni u insoniyat tomonidan 

dunyoni oʻzlashtirishdagi maʼnaviy-amaliy faoliyatning sifatiy tavsifi ekanligi nazarda tutiladi. 

Ushbu taʼrif madaniyat tushunchasini yanada chuqurroq taʼriflaydi. Ammo bu yerda 

madaniyatshunoslik va madaniy antropologiya oʻrtasidagi farq ochiladi, chunki madaniy 

antropologiya insonning xulq-atvori, boshqalar kishilar bilan muloqotga kirishishi va natijada 

jamiyat shakllanishiga eʼtibor qaratadi. Umuman olganda, madaniy antropologiya nuqtai 

nazaridan “madaniyat – bu eʼtiqodlar, amaliyotlar va simvollarning majmui. Birlikda ular 

insonlarni birlashtiradigan va bir vaqtning oʻzida dunyoqarashi va turmush tarziga boʻyicha 

ajratadigan yaxlitlikni tashkil etishadi” [19, 6]. 

Mazkur juda murakkab taʼrifning asosida quyidagi muhim jihatlar mavjud [19, 7]: 

1. Inson ushbu olamga har qanday ijtimoiy guruhning madaniyatini oʻzlashtirish 

qobiliyati bilan keladi. Biz madaniyatni ham bevosita, ham bilvosita oʻrganamiz. 

2. Madaniyat ichki va tashqi omillar bilan bogʻliq. Ularning oʻzgarishi madaniyatning 

transformatsiyasiga olib keladi. 

3. Kishilar madaniyatga moslashishi, uni oʻzgartirishlari yoki undan voz kechishlari 

mumkin. Demak, ular uchun madaniyat – toʻsiq emas. 

4. Madaniyat simvolik xarakterga ega, yaʼni individlar simvollarning maʼnosini oʻzlari 

yaratishadi va ularni muayyan guruh yoki jamoaga tarqatishadi. 

5. Insonlar madaniyatga asoslanadi va bu ularni boshqa zotlardan farqlaydi. 

6. Inson madaniyati va biologiyasi chambarchas bogʻliq: madaniyat kishi biologiyasi, 

uning rivojlanishiga bevosita taʼsir qiladi.  

Yuqoridan berilgan taʼrif va jihatlar madaniyatning turli tomonlarini ochib beradi va 

madaniy antropologiya, uning predmetini oʻziga xosligi namoyon qiladi. Chunki har bir 

jihatning asosida turli fanlar tomonidan olib borilgan tadqiqotlar mavjud. Demak, madaniy 

antropologiya – bu fanlararo soha. Lekin biz “madaniyat” deganimizda yana bir tushunchaga 

duch kelamiz, yaʼni – “sivilizatsiya” tushunchasi. Xoʻsh, ushbu ikki tushuncha oʻrtasida farq 

bormi? Xorijiy antropologik tadqiqotlarda “madaniyat” va “sivilizatsiya” tushunchalar 

aynanlashtirilib ketganligi [8, 10] ularni bir-biridan ajratish masalasini yuzaga keltirdi. 

Madaniy antropologiyaning asoschilaridan biri Eduard Taylor oʻz tadqiqotlarida madaniyat 

“ibtidoiy” fenomen, sivilizatsiya esa insoniyat taraqqiy qilgan bosqichi anʼanaviy paradigmasini 

yengishga harakat qilgan. Shu bilan birga u “sivilizatsiya” tushunchasini “madaniyat” 

tushunchasidan kengroq deb hisoblagan, ammo ularni maʼnodosh soʻzlarga aylantirgan. 

Natijada, uning ilmiy ishlarida ikki tushuncha tizimsiz ravishda ishlatilgan. Zamonaviy madaniy 

tadqiqotlarda ham xuddi shunday muammo davom etmoqda. Biz esa oʻz nuqtai nazarimizdan 

“madaniyat” va “sivilizatsiya” tushunchalari oʻrtasida farqni koʻrsatishga harakat qilamiz.  

20 asr nemis faylasufi Osvald Shpengler oʻzining “Yevropa quyoshining soʻnishi” 

mashhur asarida “madaniyat insoni va sivilizatsiyasi insoni konsepsiyalari oʻrtasida qarama-

qarshilik mavjud” deb taʼkidlagan [23, 29]. Sababi madaniyat inson va uning ijodiy qobiliyatlari, 

ruhi va tafakkuriga asoslangan, sivilizatsiyaning poydevori esa – omma, ishlab chiqarish va 

texnologiyalar. Madaniyatda inson erkin fikrlovchi mavjudot, sivilizatsiyada esa u ommaga 

boʻysunadi. Bundan tashqari, madaniyat rivojlanishi, takomillashishi mumkin, sivilizatsiya esa 

zavod kabi faqat ishlab chiqarish faoliyatini olib boradi, mahsulot chiqaradi va omma ushbu 

mahsulotni isteʼmol qiladi, xolos. Aynan sivilizatsiya darajasida inson individualligi siqib 

tashlanadi, yoʻq boʻladi. Shunisi ham qiziqarliki, lotincha “civilis” soʻzi – “fuqarolikka, davlatga 

taaluqli, tamaddun” deb tarjima qilinadi, “cultura” soʻzi esa “parvarish qilish”, “ishlov berish” 

maʼnosini bildiradi. “Madaniyat” va “sivilizatsiya” soʻzlarining etimologiyasi ham bu ikki 

tushuncha oʻrtasidagi fundamental farqni koʻrsatadi. Shu bilan birga madaniy antropologiya va 

ijtimoiy-gumanitar tadqiqotlarda vujudga kelayotgan sivilizatsion antropologiya oʻrtasidagi 

farqni ham anglashimiz mumkin. 

Madaniyat – turli fan sohalari tomonidan oʻrganiladigan fenomen. Ushbu fan sohalarida 

madaniyat qanday oʻringa ega? Shu savolga ham javob berish muhim 

Barcha fanlar asosida falsafa turganligi tufayli, biz madaniyatni falsafa nuqtai nazaridan 

tushunilishiga eʼtibor qaratamiz. Buyuk nemis faylasufi “Madaniyat – bu nozik gulgʻunchalar 

uchun xavf-xatar qilayotgan yovvoyi oʻtlardan xalos boʻlish” [18, 130] deb taʼkidlagan va bu bejiz 

emas. Nitsshe madaniyatni erkinlik va takomillik bilan bogʻlagan. Falsafani oʻzi ham bevosita 

ushbu tushunchalar bilan bogʻliq, chunki falsafiy gʻoyalar, konsepsiyalar va yondashuvlar 

turlicha. Falsafa va uning alohida tarmogʻi – madaniyat falsafasi uchun madaniyat – “bu 

insonlarning nafaqat yashash, balki taraqqiy qilish uchun barcha xatti-harakatlari” [15, 24]. 

Madaniyat falsafasi 19 asrda alohida falsafiy fan sifatida shakllanib, I.Gerder va V.Vindelband 

tarix falsafasiga asoslanadi. Ushbu falsafiy fan madaniyat nima, u qanday paydo boʻlgan, 

madaniy rivojlanish va tanazzul omillari nimadan iborat kabi savollarga javob berishga harakat 

qiladi. Biroq, madaniyat falsafasi turli fanlarga asoslanib, madaniyatning umumiy 

nazariyalarini ishlab chiqishga harakat qiladi va Ikkinchi jahon urushidan keyin ushbu soha 

inqiroz uchraydi, chunki madaniy-falsafiy tadqiqotlar oʻrnini empirik tadqiqotlarga egallaydi. 

Bunga qaramay, bugungi kunga qadar faylasuf-olimlar madaniyat falsafasi boʻyicha turli 

tadqiqotlarni olib borishga harakat qilishadi va bu faoliyati quyidagi yoʻnalishlarda amalga 

oshiriladi: 

1. Falsafiy-antropologik yondashuv, yaʼni inson fenomenologiyasi yoki madaniyatni 

odam tabiati bilan aynanlashtirish. 

2. Tarixiy-falsafiy yondashuv, madaniyat evolyutsiyasini tarixiy rivojlanish orqali 

oʻrganish. 

3. Sotsiologik yondashuv, madaniyatni jamiyatni tashkillashtiruvchi omil sifatida koʻrish. 

Yuqoridagi har bir yondashuvning asosida muayyan fanlar turadi (antropologiya, 

etnologiya, etnografiya, tarix, sotsiologiya va hokazo). Shunday qilib, madaniyat falsafasi 

umumnazariy konsepsiyalar va madaniyatni tadqiq etish bilan shugʻullanadigan boshqa fanlar 

uchun metodologiyani ishlab chiqish bilan shugʻullanadi. 

Tarix fani oʻtmishni oʻrganar ekan, oʻtgan davrlardan insoniyat madaniyati qanday 

vujudga kelgan, dunyoning madaniy manzarasida qanday oʻzgarishlar roʻy berganligini va 

bugungi kunda madaniyat qanday holatdaligini tahlil qiladi. Baʼzi tadqiqotlarda madaniyat – bu 

“tarixning yuzi” [5, 36] deb taʼkidlanadi. Bu degani har qanday jamiyatning oʻziga xosligini 

namoyon qilish aynan madaniyat orqali amalga oshadi. Shu nuqtai nazardan tarix fani muayyan 

madaniyat oʻtmishini aniq empirik baza asosida tadqiq etadi va ushbu madaniyatga xos boʻlgan 

xususiyatlarni, uni boshqa madaniyatlardan boʻlgan farqlarini ochib beradi. Mazkur tadqiqot 

jarayoni tarix fanining maxsus tadqiqot usullari, masalan, sinxron usuli, xronologik usul, tarixiy 

parallel usuli, tarixiy demografiya va boshqalar asosida amalga oshiriladi. Shu bilan birga turli 

arxeologik tadqiqotlar tarix fani uchun aniq empirik bazani yaratadi. Shunisi ham muhimki, 

madaniy antropologiya uchun ham bu baza alohida ahamiyatga ega. Bundan tashqari ushbu 

fanda “sayyor tadqiqotlar” (field research) ham olib boriladi, chunki boshqa jamiyatni oʻrganish 

uchun antropolog odatda ushbu jamiyatni ichiga kirib, u yerda qanday urf-odatlar, yurish-

turish qoidalari, anʼanalar mavjudligi bevosita kuzatadi va baʼzilarda u mazkur madaniyat 

aʼzosi sifatida harakat qiladi [11, 1]. Demak, koʻrishimiz mumkinki, madaniyat tarix fanida ham 

oʻrganiladi va madaniy antropologiya bilan metodologik nuqtai nazardan oʻxshashliklar 

mavjud. 

Sotsiologiya fanida madaniyatni tadqiq etishga oid alohida tarmoq mavjud – madaniyat 

sotsiologiyasi. Uning obyekti – madaniyatning jamiyatdagi qonuniyatlari va uning rivojlanishi 

hamda madaniy normalar, gʻoyalar va qadriyatlarning shakllanishi, saqlanishi va keyingi 

avlodlarga uzatilishi. Madaniyat sotsiologiyasi nuqtai nazaridan madaniyat bu kishilar 

guruhining hayot tarzini shakllantiruvchi fikrlash va xatti-harakat usullari va moddiy obyektlar 

[25]. Bu bilim, ommaviy kommunikatsiyalar, axloq, ilm-fan, taʼlim, din, sport, til, adabiyot, 

musiqa kabi madaniyatning elementlarini oʻrganishdan iborat. Bundan tashqari, madaniyat 

sotsiologiyasi kontekstida shahar va qishloq madaniyati hamda madaniyatlararo munosabatlar 

ham oʻrganiladi. Koʻrishimiz mumkinki, sotsiologiya nuqtai nazaridan madaniyatni oʻrganish 

uning aniq elementlarini tadqiq etishdan iborat.  

Madaniyat fenomeni psixologiya fanida ham alohida oʻringa ega, chunki madaniyat inson 

tomonidan yaratiladi va u tomonidan isteʼmol qilinadi. Madaniyat psixologiyasi “madaniy 

anʼanalar va ijtimoiy amallar inson psixikasini qanday tartibga solishi, namoyon qilishi va 

transformatsiyalashini tadqiq qiladi” [22]. Psixika va madaniyat bir-biriga bogʻliq, lekin qay 

darajada ular bir-birining determinantasi sifatida qabul qilinishi mumkin? Ushbu savolga 

yagona javob mavjud emas. Madaniyatni subyektiv maʼno va ijtimoiyga xarakterga ega 

cheklovlar, u tomonidan yaratiladigan kodlarsiz tushunib boʻlmaydi [7]. Bu degani u yoki bu 

madaniyatni yaratgan tafakkurning psixologiyasini tushunish kerak. Madaniyat sohasidagi 

tadqiqotlar va psixologiya oʻrtasidagi aloqani tushunish muhim, chunki “maori, agar xohlasa, 

psixolog kasbiga oʻqib chiqishi mumkin, lekin psixolog maori boʻlishga oʻrgana olmaydi” [26, 7].  

Madaniyatni tadqiq etadigan muhim fanlardan biri etnologiya va etnografiya 

hisoblanadi. Baʼzi tadqiqotchilar ushbu fanlarni madaniy antropologiyaning sinonimi deb 

hisoblashadi. Fikrimizcha, bu jiddiy metodologik xato va buning izohini biz bevosita etnologiya 

va etnografiyaga taʼrif berishdan boshlaymiz. 

Etnologiya – bu insoniyatning turli irqlarini oʻrganadigan va ularning madaniy va 

ijtimoiy hamda hayot tarzi boʻyicha qiyosiy tahlilini amalga oshiradigan fan [28]. Etnografiya 

esa muayyan guruh yoki jamoaning madaniyati va ijtimoiy tuzilmasini oʻrganadigan fan sohasi 

[9]. Ushbu taʼriflardan koʻrishimiz mumkinki, etnografiya amaliy tadqiqotlar bilan 

shugʻullanadi va uning asosida etnologiya shakllanadi. Mashhur antropolog K.Levi-Stross 

fikricha, etnografiya – bu muayyan etnosni oʻrganishga qaratilgan antropologik tadqiqotlarning 

birinchi bosqichi. Ushbu bosqich sayyor tadqiqotlarga asoslangan boʻlib, keyingi bosqich, yaʼni 

etnologiya uchun empirik materialni tayyorlaydi. Etnologiya esa turli etnoslarni taqqoslash 

orqali uchinchi bosqich – antropologiyaga chiqadi. Mazkur bosqichga madaniyatga oid yaxlit 

nazariyalar shakllanadi. Demak, etnografiya, etnologiya va antropologiya nafaqat har xil fanlar, 

balki yaxlit madaniy tadqiqotlarning turli bosqichlaridir [16, 356].  

Biz yuqorida muhim masalaga eʼtibor qaratdik, yaʼni madaniyatni oʻrganadigan boshqa 

“antropologiyalar” ham mavjud. Ularda esa madaniyat qanday tushuniladi? Nima bilan aynan 

madaniy antropologiya ajralib turadi? Ushbu savollarga ham javob berishimiz lozim. 

Alohida fan yoʻnalishi sifatida antropologiya 18-19 asrlar davomida shakllangan. 

Antropologiya asosida bevosita falsafa fani turadi, chunki ilk bor “antropologiya” tushunchasini 

buyuk yunon faylasuf Arastu ishlatgan. Bundan kelib chiqib, birinchi navbatda falsafiy 

antropologiya kontekstida madaniyatning oʻziga xos tomonlarini koʻrib chiqishimiz zarur. 

Falsafiy antropologiya – bu inson tabiati va mohiyati haqidagi falsafiy taʼlimot. U 20 asr 

boshlarida Germaniyada vujudga keldi, uning asoschisi mashhur nemis faylasufi Maks Sheller 

hisoblanadi [20, 3]. Shelerning konsepsiyasi diniy-falsafiy tusga ega va shu nuqtai nazardan 

faylasuf insonni boshqa tirik zotlardan unda ruh mavjudligi bilan ajratadi [6, 359]. Hayvonlar 

oʻz xatti-harakatlarida instinktlarga asoslanadi, ammo odam unda ruh mavjudligi tufayli 

instinktlardan ozod, u olamdan begonalashadi, uni oʻz bilishi predmetiga aylantiradi. Bu yerda 

Sheler muhim fikrni bildiradi, yaʼni inson madaniyat orqali tabiatdan ham ajraladi. Ushbu 

masalani falsafiy antropologiyaning boshqa vakili Xelmut Plesner tahlil qilib, tabiiy sunʼiylik 

qonunini ishlab chiqadi. Ushbu qonunga koʻra, inson tabiatda yashash uchun sunʼiy muhit – 

madaniyatni yaratadi [2, 269]. Lekin buni sababi nimadan iborat? Falsafiy antropologiyaning 

biologik yoʻnalishi asoschisi Arnold Gelen insonni “toʻliq emas mavjudot” deb nomlaydi. Yaʼni 

tabiatda boshqa hayvonlar yashay oladi, lekin inson unda ong mavjud boʻlsa ham, yasha 

olmaydi, chunki evolyutsiya jarayonida uning fiziologiyasi oʻzgaradi va natijada u sunʼiy 

narsalarga muhtoj boʻlib qoladi. Aynan shu tufayli inson, Gelen fikricha, bu olamda oʻziga xos 

oʻrinni egallaydi [10, 10]. 

Falsafiy antropologiyaning turli oqimlari bor, lekin bu fan bizga madaniyat – bu sunʼiy 

muhit, uning vujudga kelishi – inson tabiatdan ajralganligi, degan umumiy xulosani beradi.  

Tarixiy antropologiya umuman antropologiya fani kabi 19 asrning oxiri – 20 asr 

boshlarida vujudga kelgan. Bu fanning oʻziga xosligi “turli institutsional mexanizmlar, siyosiy 

va harbiy tarix, hukmron tabaqalarning kundalik buyumlari, din tarixi, sanʼat tarixi, 

jinoyatchilik tarixi va umuman olganda ijtimoiy munosabatlarning barcha tarmoqlarini tarixiy 

davrlar boʻyicha qamrab olganligidan iborat” [4, 6]. Tarixiy antropologiyaning vujudga kelishi 

“Annallar” jurnali va mashhur tarixchi-olimlar Lyusen Fevr hamda Mark Blok ismlari bilan 

bevosita bogʻliq. Ushbu jurnalda tarixchilar faqat siyosiy yoki harbiy tarix boʻyicha emas, balki 

“yaxlit” tarix yoki “total tarix”ga oid ilmiy ishlarni nashr qilishgan. Buning natijasida ular 

sotsiologiya, etnografiya, etnologiya, geografiya, lingvistika va boshqalar fanlarga murojaat 

qilishgan va tarix fanidagi yangi fanlararo yoʻnalish – tarixiy antropologiyaga asos solishgan. 

Koʻrishimiz mumkinki, tarixiy antropologiya turli fanlarning usullarini oʻz ichiga olib, inson va 

madaniyatni tarixiy kontekstda oʻrganishga asoslangan, chunki tarix fanining oʻzi ham – bu 

oʻtmish haqidagi fan. 

Bugungi kundaki antropologik tadqiqotlarda ijtimoiy antropologiya deganida madaniy 

antropologiyaning sinonimi tushuniladi. Ammo bu yerda bitta savol tugʻiladi, yaʼni nega bu ikki 

soha sinonim boʻlsa, ularning nomlanishi har xil? “Madaniy antropologiya” tushunchasi asosan 

Amerika Qoʻshma Shtatlarida ishlatiladi, “ijtimoiy antropologiya” esa Buyuk Britaniyada 

qoʻllaniladi. Lekin bu yerda biz muhim farqni koʻrishimiz mumkin. Yuqorida biz “cultura” soʻzi 

“parvarish qilish”, “ishlov berish” maʼnosini bildiradi, deb taʼkidlaganmiz. “Social” yoki lotincha 

“socialis” soʻzi esa “ijtimoiy”, “jamiyatga taalluqli” degan maʼnoga ega. Bundan kelib chiqib, biz 

ushbu tushunchalarning etimologiyasi boʻyicha ularning oʻrtasidagi farqlarni aniqlashimiz 

mumkin. Yaʼni, madaniy antropologiya bevosita murakkab yaxlitlik boʻlgan madaniyatni 

oʻrganadi. E.Taylor fikricha, madaniyat bilimlar, eʼtiqodlar, sanʼat, axloq, qonunlar, urflar va 

inson jamiyat aʼzosi sifatida oʻzlashtirgan boshqa qobiliyat va odatlarni oʻz ichiga oladi [24, 1]. 

Bu esa inson va hayvon oʻrtasidagi farqni namoyon qilib, tabiat va madaniyat qarama-

qarshiligiga olib keladi. Ijtimoiy antropologiya predmetining oʻziga xosligini aniqlash uchun biz 

A.R.Radklif-Braunning tadqiqotlariga murojaat qilishimiz zarur. Olimning fikricha, ijtimoiy 

antropologiyaning obyekti aniq hududda muayyan davr mobaynida shakllangan ijtimoiy hayot 

[21, 4]. Ushbu ikki nuqtai nazardan koʻrishimiz mumkinki, madaniy antropologiyaning diqqat-

eʼtibori markazida inson turadi, ijtimoiy antropologiyaning esa – guruh. Biroq, bu farq tufayli 

ijtimoiy va madaniy antropologiya qarama-qarshi fan sifatida emas, balki oʻzaro bogʻliq fanlar 

sifatida qabul qilinishi kerak. 

Zamonaviy antropologik fanlar turkumida siyosiy antropologiya ham alohida oʻringa ega. 

Baʼzilar siyosiy antropologiyani subfan, yaʼni ijtimoiy antropologiyaning kichik boʻlimi sifatida 

koʻrishadi, ammo Ikkinchi jahon urushidan keyin u alohida fan sifatida ajralgan [17, 13]. Siyosiy 

antropologiya ibtidoiy jamiyatdan boshlab to zamonaviy davrdagi insoniyatda mavjud boʻlgan 

siyosiy boshqaruv tizimlari, siyosiy identiklik, siyosiy konfliktlar, urushlar, kolonizatsiya va 

dekolonizatsiya masalalarini oʻrganishga qaratilgan. Shu bilan birga siyosiy antropologiya yana 

bir muhim masala – hokimiyat tabiatini oʻrganish bilan shugʻullanadi. Bunga juda katta taʼsirni 

globalizatsiya jarayonlari oʻtkazgan, chunki lokal va global hokimiyat (masalan, davlat 

hokimiyat va Jahon banki hokimiyati munosabatlari) oʻrtasida kuchli ziddiyat mavjud. Bundan 

tashqari, zamonaviy siyosiy antropologiyada gender va hokimiyat masalasi ham alohida oʻrinni 

egallaydi. Shunday qilib, siyosiy antropologiya predmetining oʻziga xosligi ham koʻrishimiz 

mumkin. 

Xulosa. Bugungi kunda zamonaviy ilm-fanda boshqa turli antropologiyalar (pedagogik, 

harbiy, diniy va hokazo) ham mavjud. Ularni barchasining predmeti madaniy 

antropologiyaning predmetidan farqlanadi. Muayyan darajada madaniy antropologiya boshqa 

antropologik yoʻnalishlarning usullari va tadqiqotlaridan foydalanadi, yaʼni u fanlararo 

xarakterga ega, lekin shu bilan birga predmeti murakkab madaniyat boʻlganligi tufayli faqat 

oʻziga xos boʻlgan uslubiyatni saqlab qoladi. Madaniyatni tadqiq etishda madaniy antropologiya 

ham oʻtmish madaniyatlari, ham zamonaviy madaniyatni ularning turli xususiyatlari bilan 

oʻrganadi. Shu bilan birga “madaniyat” tushunchasiga oʻziga xos taʼrifni beradi va bu taʼrif 

madaniyat fenomenini oʻrganadigan boshqa fanlardan ajralib turadi va madaniy antropologiya 

faning ilmiy-tadqiqot doirasini belgilaydi. Shu munosabati bilan, madaniy antropologiya 

ijtimoiy-gumanitar fanlar tizimida alohida, mustaqil oʻringa ega. 

